
Байрамазда гьоркьобги аслияблъун рикIкIунеб,
Нилъер миллатазул Цолъиялъул къо,
КIудияб рохелгун кIодо гьабуна,
Нилъер районалда маданияталъ.
Кинаб къо кканиги, гъунки бергьарал,
ХIалае кидаго аскIор ратулел,
ГIадатги, мацIалги цо гьечIониги,
Цолъиялъ къуватаб буго нилъер халкъ.
Кинаб къуват тIаде гьесананиги,
Вацлъиялъул заралъ чIинтIизабуна.
Чан батIияб миллат батананиги,
Батулил инсул нух тIаса бищана.
ТIаде къо бегидал хьолбохъ ратулеб
Цолъиялъ куцарал Дагъистаниял
ИяхIалъул хIуби бекизе течIел
Вацлъи цIунулезул бахIарзал руго.

Цолъиги, гъункиги, ватIан бокьиги
Бидулъго бессараб гIамаллъун буго
ГIадан хиралъиги махсаро хочIги
Халкъалъе босизе мисаллъун буго.
Гьоболлъи, гьудуллъи гIумрудул нухлъун
Гьал Дагъистанияз бихьизабула
Гьелъул баракатги, гIадлу низамги
ГIелазе ирсалъе нехъеги тола.
Баркула нилъеда гьадинаб байрам
Цолъиялъул байрахъ даим борхараб
Кидаго роцIараб зобги хутIаги
Даимго гIатIидаб гIумруги кьеги

ДАГЪИСТАНАЛЪУЛ МИЛЛАТАЗУЛ 
                                                 ЦОЛЪИЯЛЪУЛ КЪО

З. МухIамадова

Гьал къоязда,  администрациялда, райналъул бетIер Руслан 
ХIамзатовас тIобитIана , выборал  гьариялде бугеб хIадурлъиялда 
тIасан   совещание . Гьениб гIахьаллъи гьабуна администраци-
ялъул бетIерасул тIоцевесев заместитель АхIмад Лабазановас, 
росдал бегавулзабаз ва районалъул идарабазул нухмалъулез.

ХIисабалде босизе бихьизабуна гьаракь кьезе бихьизабураб 
бакIалда комиссиялъе хIажатаб оборудование чIезаби ва хIинкъи  
гьечIолъи цIуни.  Гьединго комиссиялъе квербакъи гьабизе ва 

гIуцIалилаб хIалтIи низамалда бачине жавабиял хIалтIухъабиги 
тIаса рищана нухмалъулезул къокъаялда гьоркьоса.

Районалъул бетIерас загьир гьабуна байрамалъулаб авадан-
лъиялда выборазул къо нухда бачине ккезе букIин "Гьаб ккола 
нилъер ватIаналъего кIвар бугеб лъугьа-бахъин, хIажат буго 
тIадегIанаб даражаялда гIуцIалилаб хIалтIи  гьабизе"-ян абуна 
районалъул бетIерас.

      ВатIаналъего кIвар бугеб лъугьа-бахъин
Районалъул администрациялда

       Иван Давыдов - Болъихъ

Дагьал церегIан къоязда сардил гIужалда Болъихъ районалде веке-
рун щвана Омск шагьараздаса ультра-марафонец Иван Давыдов. (Гье-
динаб  векерун нух нахъа толеб  (Благотворительный забег) тайпа гьес 
тIобитIулеб бугоан «Кавказская тропа» абураб ахIиялда гъоркь).

Болъихъ гьесулгун дандчIвай гьабуна районалъул физкультураялъ-
улгун спорталъул ва гIолилазулгун туризмалъул отделалъул нухмалъ-
улев Руслан МуртазагIалиевас. Гьединго Иваница дандчIвай гьабуна 
ДЮСШялъул  воспитанникалгунги. Гьес цIех-рех гьабуна кин унел 
ругелали тренировкаби, кьуна лъималазул раккарал суалазе жавабал. 
Нужер районалда кутакалдаса лъикIал шартIал ругин спорталъеян 
тIадеги жубана .

-Векерун нух нахъа теялъе аслияб мурад бугилан абуна захIмат унта-
рал лъималазе (Дом радужного детства) гурхIел-рахIмуялъулаб кумек 
гьабизе щвей. Гьединго Дагъистаналъул хIакъалъулъ  цо-цо  мекъал 
пикраби тIаса росизе бокьиги. Жеги руго гIадамал Дагъистаналде инзе 
хIинкъулел. Гьезда Дагъистан батIияблъун, гьайбатаблъун бихьизаби 
буго дир мурадгоян абуна Иваница.

Гьединго гьев щвана   райадминистрациялда цебе бугеб рагъул ве-
тераназе бараб памятникалда цеве, историко-краеведческияб музе-
ялде, рахъана ракIалдещвеялъе суратал. Жеги гьесда цебе буго Дагъ-
истан, Чечня, Ингушетия, Северияб Осетия, Кабардино-Балкария,                                 

Карачаево-Черкесия ва Краснодарский краялъул нухалги. Финиш 
букIине буго Сочи шагьаралда. Каспий ралъдахъе щвезегIан нух веке-
рун нахъа тезе нигат буго Иванил. Гьарула гьесие икъбал.

                                                       
                                                        Гьумер хIадурана П. Камиловалъ



Гьал къоязда редакциялде гьоболлъухъ 
щун вукIана, гIемер соназ редакциялда 
хIалтIарав, Болъихъ ункъоабилел соназ 

хIалтIула букIараб радиолъул директор, 
"Кьохъа МухIамад"  абурал тIахьазул автор 
РикIвани росулъа ХIажи Сайпуев.

ХIажил творчество гьечIо гIицIго лите-
ратурияб фантазиялда тIад ургъараб. Жив-
го МахIатIовас абухъего, кьучIал фактазда 
тIад тIегьараб ва гIумру бичIчIиялъе  ин-
санасе дарслъун батулеб гъваридаб фило-
софияб магIна бугоан гьесул тIахьазулъ. 
"Кьохъа МухIамад" абураб цояб тIехьалда 
МухIамадил асаралги, гьелъие кьолеб къимт-
ги бихьизабун  гьесул творчество рагьун цебе 
лъолеб бугоан ХIажица. Гьеб тIехьалдалъун 
Сайпуевасда бажарана тIерхьун инехъин 
букIараб МухIамадил поэзия халкъалъухъе 
щвезабизе. Абула поэт холарин, гьев жин-
дир кучIдузулъ чIаго вукIунин. КIудияв по-
этасул поэзиялъе цIияб гIумру кьуна Сайпуе-
вас. Гьебго цIаралда бахъараб цогидаб тIехь 
бугоан драматургиялъул жанралда хъван.  
МухIамадгун  гIумрудул нух ккун цевехун ва-
чунев вугоан авторас цIалдолев. «Дир къис-
мат хъвараб къо» абураб лъабабилеб тIехьги 
бугоан туснахьалда ккарал гIадамазул би-

ценалда тIад сукIун гIуцIарал харбаз бе-
чед гьабун.   Гьезул рекIел бухIиялъул хIисаб 
гьабидал   гьелда релълъараб гIайибалдаса 
живго цIуниялъе дарс кьолеб бугоан гьел 
асаразги. Унго-унгояв журналистасул 
букIуна цо хаслъи, гьесул гIумру уна цоги-
дав чиясул гьунаралги тIатинарулаго, тIад 
чагIазул гIузрабиги  къватIиб чIвалаго. Расул 
ХIамзатовас абун бугоан:

КIиго рагъухъан вуго дида цеве
Цоясухъ ярагъ буго, цоязухъ къалам буго 
-абун.
Къалам кодоб ккурав рагъухъанасда 

релълъуна дида Сайпуев ХIажиги. Жиндир 
тIахьаздалъун гьес мекъабги тIекъабги цебе 
лъолеб буго; адабияталъул гъанситоялда 
бакараб цIа свине толеб гьечIо; тавбугун 
яхIалде цIалдохъан ахIулев вуго.

Гьесул  творчествоялъе, хас гьабун 
«Кьохъа МухIамад» абураб тIехьалъе гьади-
наб къимат кьун бугоан машгьурав, магIарул 
рагIул устар, Дагъистаналъул халкъияв поэт 
ГIабасил МухIамадица:

      ХIАЖИЛ ГЬУНАРГИ КIВАХI ГЬЕЧIЕБ ХIАЛТIИГИ 
Районалъул газеталъ-90 сон тIубаялде

Сайпуев ХIажи гьавун вуго 
1954 соналъ Болъихъ районалъул 
РикIкIвани росулъ.

Гьес цIалун лъугIизабун буго 
Дагъистанияб Пачалихъияб уни-
верситеталъул Дагъистаналъул 
мацIазул факультет.

ХIалтIун вуго РикIкIвани гьор-
кьохъеб школалъул учительлъун. 
Гьенив хIалтIулаго гьев ана ар-
миялде тIадаб хъулухъ гьабизе.

Армиялдаса вуссиндал Сайпу-
ев хIалтIула Болъихъ районалъул 
газеталда.

1986 соналъ гьев восула Жур-
налистазул Союзалъул членлъи-
ялде.

1996 соналдаса ХIажи Сайпу-
ев хIалтIулев вуго «ХIакъикъат» 
газеталда.

Дида гьесул цIар лъалаан 
Болъихъ районалда рагъ унеб 
букIараб 1999 соналдаса нахъе. 
Дагьал рукIинчIо гьесул, рагъул 
хIакъалъулъ рахъарал, ритIухъал 
макъалаби.

КIиабизе дида гьев лъана, авар 
литератураялда жаниб кIудияб 
бахIарчилъи гьес гьабидал, 
«Кьохъа МухIамад» абураб тIехь 
2009 абилеб соналъ къватIибе 
бачIиндал. Гьеб тIехьалъе Сай-
пуев ХIажица хъвараб гIатIидаб 
цеберагIиялда, «КьогIаб къис-
матги кIудияб гьунарги» абу-
раб цIаралда гъоркь кьун буго-
ан, гьес къо бихьун ракIарарал, 
гIемерисезда лъаларел рукIарал, 
Кьохъа  МухIамад абулев 
шагIирасул хIакъалъулъ гьарзаял 
баянал.

Дица къоги сордоги  бих-
хун цIалана гьеб тIехь ва жеги 
вихьичIев Сайпуевасе сайгъ-
аталъе, гьесул къимат гьабун 
хъвараб кечIгун битIана дирго 
«Аслиял асарал» абураб тIехь…

Сайпуев ХIажи вихьизеги 
икъбал кьуна дие Аллагьас. Ха-
рахьиве зияраталъ дир гьудул 
Камалудинихъе вачIунев чияс 
дида бихьизе бачIана «Кьохъа 
МухIамад» абураб жиндир-
го пьесаги. Гьеб биографи-
ялъулаб асаралъул пьеса дица 
цIалана кIудияб хIинкъигун. 
ХIинкъи букIана дидаса гIемерго 
гьитIинав чияс бищунго 
захIматаб  литературияб жанрал-
да хъвараб асар щвалде щвечIеб 

чIандалъун ккун батилилан абу-
раб. Амма дун мекъи ватана ва 
гьелдаса вохана.

ЦохIо Сайпуев ХIажи хадув 
чIун вукIинчIевани, лъиданиги 
лъазе рукIинчIел лъугьа-бахъи-
налги данде гьарун хъвараб ба-
тана «Кьохъа МухIамад» абураб 
пьесаги. Гьеб ккола хIакъикъияб 
драма.

Драмаялъе аслияблъун кко-
ла киналго гIахьаллъулезе об-
разал лъугьун рукIин. Гьел ун-
го-унгояллъун лъугьунги руго. 

Гьезул аслияв героясул, Кьохъа 
МухIамадил, шагIирасул об-
раз тIубанго цIакъаблъун 
буго. Гьесул сипат-сурат гьа-
би щвалде щун букIин гуребги, 
шагIирасулаб философияги ра-
гьизе кIун буго авторасда. Гьа-
ниб щибаб рагIиялдасан бихьу-
леб буго, гьесул шагIирасулаб 

мировоззрение, гьесда  дунял 
бичIчIулеб куц. Гьев живго 
мукIурлъулев вуго къисматалда 
тIад рекъон чIеялъе, живго къер-
кьохъан гуролъиялъе.

Гьесул жиндиргоги сверухъ ру-
гезулги рагIабаздасан бихьулеб 
буго гьесул вацIцIалъиги, гье-
сул ритIухълъиги, гьесул гIадан 
кIодолъиги.

Гьеб авторасда тIадаб сипат  
букIана.

Дун гIажаиблъизабураб жо 
ккана наибасул образ! Гьеб си-

пат-сурат камил гьабизе гьунар 
гIун буго Сайпуевасул. Дида 
ракIалдецин щвана Норвеги-
ялъул драматург Генрик Иб-
сен. Гьев акбарияв драматургас 
хъварал асараздасан бищунго 
рикIкIунеблъун ккола «Гедда Га-
блер». Гьей Гедда Габлерил образ 
беццула драматургиялда. Гьелъ-

ул сипатгIанги щвалде щун лъу-
гьун буго Гьиматил МухIамадил 
образ. Гьесул жиндаго божиги, 
живго ритIухъавлъун рикIкIинги, 
кечI хъвалелги ахIулелги чагIи 
рихинги, жинца гьабулеб 
рагIалде бахъинабиги бихьараб 
мехалъ, хIикмалъун хутIила бо-
кьарав чи.

Гьел аслиял сипатал гурелги, 
киналго гIахьаллъулезул обра-
зал ракIалда чIолеллъун лъугьун 
руго.

Дие цIакъ бокьилаан, нилъ-
ерго Авар театралда «Кьохъа 
МухIамад» абураб гьаб драма 
лъун бихьизе. Гьеб театралъ-
ул бетIерав режиссер ХIайбула 
ГIабдулгъапуровасул цIакъ дун 
рекъолеб рагIи буго-«Лъолаго 
лъугьуна пьеса» абураб. Гьалъул-
ги цIакъаб пьесаги лъугьинаан, 
«ХъахIаб росулъа МахIмудие», 
лъикIав вацги вукIинаан. Кьохъа 
МухIамадги  МахIмудги Баку-
ялда цадахъ рукIарал чагIиги 
рукIун ругелъул.

ЦIадаса ХIамзатги Кьохъа 
МухIамадихъе вачIун 
вукIаравлъун вихьизавун вуго 
гьаб драмаялда. Гьесул щибаб 
рагIи-гIужда речIчIараб чIорлъун 
буго гьаниб.

Авторасул гьунарги, гьесул 
кIвахI гьечIеб хIалтIиги гьаб дра-
малда жанибги бихьулеб буго.

ГIабасил МухIамадил 
цеберагIи цIалун бахъи-
гун абизе бокьараб жо буго, 
ХIажи Сайпуевасул гIумруги 
махщелги бугин, Мух1амад 
ГIабдулг1азизовасул

ХIедул чирахъ буго чиясул гIумру
Чидай къалъулаго къун тIагIун
 унеб 

абурал рагIабазе тIубанго дан-
де кколеб.

РакIалда ккола гьесул махща-
лил баракаталдалъун чанги чия-
сул гьунар тIатинин, тарихалъул 
цо-цо кьучIал баянал щвелин  
абун.

Къалам бегIерлъаги, ХIажи 
Сайпуев, « Гьудуллъи» газеталъ-
ул къиматав мухбир.

                  З.МухIамадова

Росабалъ нухал къачIаялъул хIалтIаби 
тIадран унел руго...

Районалъул нухмалъу-
лез кIудияб кIвар кьолеб 
буго халкъалъул рукIа-
рахъин лъикIлъизабиялде.

Районалъул бюджетал-
даса гIарцулаб рахъалъ 
кумек гьабулеб буго роса-
базул администрациябазе 
нухал къачIазе, лъим бачи-
не, канализациялъул суал 
рукIалиде бачине ва гьел 
гурел цогидалги тадбира-
зе.

Гьедин РахатIа росулъ, 
Расул ХIамзатовасул 
цIаралда бугеб къватI 
къачIазе, гьениб бетон 
тIезе райадминистра-
циялъ кьун буго 600 
азарго гъурущ гIарац. 
Росдал жамагIаталъ ва 
гIадамаз хIукму гьабу-
на бетон тIолеб нухалъул 
манзил цIикIкIинабизе. 
Гьелъие харж гьаби-
зе росдал гIадамаца 
гIарацги бакIарун, цо 
миллионгIанасеб гIарцуе 
бетонги тIун къачIана нух. 
Росдал гIадамаца гIарац 
бакIарун гуреб, жалго-
ги хIалае рахъана гьеб 
хIалтIи гьабизе.

       * * *
Гьединго жамагIатги, 

г I о л о х ъ а б и г и -
гIаламго бахъун нухал 
къачIаялъулаб хIалтIи гьал 
къоязда гьабуна Гъодобе-
ри росулъги.

Росдал бетIер Шами-
лица кIудияб баркала 
кьуна гьеб хIалтIи гьа-
бизе рахъарал киназего. 
Хас гьабун баркала кьу-
на Шамилица, районалда 
кинабгIаги хIалтIи гьабу-
лелъуб жиндир рахъал-
даса рахъкквейги кумек-
квербакъиги камуларев, 
районалъул бетIер Руслан 
ХIамзатовасеги.

Гъирагун, кIвахI 
гьечIого гьабураб 
хIалтIул хIасилалда, бе-
тонги тIун къачIана, ра-
рал  цIадаз машинаби-
ги гIадамалги хьвадизе 
санагIат гьечIолъиялде 
ккун букIараб, Россиялъ-
ул БахIарчи ДибирхIажи 
МухIамадовасул цIаралда 
бугеб къватI. Гьединго 
Къебола абулеб авалалда-
ги чабахги бан къачIана 
лъикIаланго манзилалъул 
нух.

Росдал бетIер кутакалда 
разиго вугоан росуцоязда-
са,   хасго, къваригIаралъур 
кидаго хIалае ратулел, 
гIолохъабаздаса.

   
        М. МухIамадова


